
70 illik yubileyini qeyd etdiyimiz görkəmli tarixçi alim İbrahim Xudaverdi oğlu Zeynalov 

1954-cü ilin fevralın ayının 5-də Azərbaycanın Tovuz rayonunun Aşağı Əyyublu kəndində anadan 

olmuşdur. İbrahim Zeynalov orta məktəbi bitirdikdən, Almaniyada Sovet ordusunda hərbi xidmət 

keçdikdən sonra 1975-ci ildə Azərbaycan Dövlət Universitetinin çox nüfuzlu Tarix fakültəsinə daxil 

olmuş və 1980-cı ildə universiteti fərqlənmə diplomu ilə bitirmişdir. Təhsil aldığı müddətdə öz sa-

vadı, dünyagörüşü və fəallığı ilə seçilən İ.X.Zeynalov o dövrdə çox mühüm vəzifə olub, gənclərin tə-

lim tərbiyəsində mühüm rol oynayan Fakültə Tələbə Gənclər Təşkilatının sədri vəzifəsini uğurla icra 

etmişdir. 

1980-ci ildə Azərbaycan Dövlət Universitetini bitirən İbrahim Zeynalov təyinatla göndərildiyi 

Sabirabad rayonunun Xəlifəli kənd orta məktəbində 2 il tarix müəllimi işləmişdir. 1982-ci ildə doğ-

ma universitetə qayıdan İbrahim Zeynalov əyani aspiranturaya daxil olmuş, aspirantura təhsilini 

bitirdikdən sonra qısa müddətdə, 1986-cı ildə dissertasiya işini müdafiə edərək tarix elmləri namizədi 

alimlik dərəcəsi almışdır. Elə o vaxtdan ona çox doğma olan universitetdə işləməyə başlamış, müəl-

lim, baş müəllim, dosent vəzifələrində çalışmışdır. 

Elmi-pedaqoji sahədə uğurlu fəaliyyəti və yüksək təşkilatçılıq qabiliyyəti nəzərə alınaraq Bakı 

Dövlət Universitetinin təlim-tərbiyə işləri üzrə prorektor vəzifəsinə təyin edilmişdir. İki il bu vəzifə-

də çalışdıqdan sonra, 1996-2000-ci illərdə universitetin magistratura, aspirantura və dokturantura şö-

bəsinə rəhbərlik etmişdir. Müxtəlif vəzifələrdə çalışan İbrahim Zeynalov elmi yaradıcılığını da uğur-

la davam etdirmiş, 1999-cu ildə doktorluq dissertasiya işini müdafiə edərək tarix elmləri doktoru 

alimlik dərəcəsini almışdır. 2000-ci ildən tarix fakültəsinin Azərbaycan tarixi (humanitar fakültələr 

üzrə) kafedrasının professor vəzifəsində çalışır. 

Professor İbrahim Zeynalov 2019-2020-ci illərdə BDU-nun tarix fakültəsinin dekanı vəzifəsini 

icra etmişdir. 2020-ci ildə tarix fakültəsinin kollektivi böyük etimad göstərərək onu fakültənin dekanı 

vəzifəsinə seçmişdir. Hal-hazırda o bu vəzifəni uğurla və layiqincə yerinə yetirir. 

İbrahim Zeynalov tarix fakültəsində “Ümumi tarix” və “Vətən tarixi” ixtisasları üzrə tarix üzrə 

fəlsəfə doktoru və tarix elmləri doktoru dissertasiyaları üzrə Müdafiə Şurasının sədridir. 2005-2015-

ci illərdə Dövlət İmtahan Mərkəzində Tarix fənni üzrə elmi seminarın və ekspert şurasının sədri kimi 

səmərəli fəaliyət göstərmişdir. 

Professor İ.Zeynalov respublikamızın zəngin yaradıcılıq yolu keçmiş və tarix elmində böyük 

uğurlar qazanmış görkəmli alimlərimizdən biri kimi tanınır. O, 7 monoqrafiyanın, 6 dərsliyin, 20-dən 

çox dərs vəsaitinin, 3 kitabın, 10-dan çox fənn proqramının, ümumilikdə 260-dan çox elmi məqalə və 

əsərin müəllifidir. İbrahim Zeynalovun “Azərbaycanın iqtisadi və sosial inkişafı (70-80-ci illər)”, 

“Azərbaycanın sosial-iqtisadi inkişafı XX əsrin II yarısında”, “Totalitar Sovet Cəmiyyəti: Tarixin ib-

rət dərsləri (Azərbaycan SSR XX əsrin 20-50-ci illərində), “Vətən Müharibəsi tarixi: Şəxsiyyət fak-

toru”, “Heydər Əliyev”, “Qarabağ Azərbaycandır! Zəfər epopeyası”, “Azərbaycanın ərazi bütövlüyü-

nün və tarixi ədalətin bərpası Azərbaycanın Prezidenti İlham Əliyevin adı ilə bağlıdır”, “Vətənin 

xilaskar oğlu”, “İlham Əliyev: Azərbaycan son 17 ildə-uğurlu siyasətinin davamı”, “44 günlük Vətən 

müharibəsində Ermənistanın hərbi-siyasi iflası” əsərləri tədqiqatçıların böyük marağına səbəb olmuş 

və geniş oxucu kütləsinin rəğbətini qazanmışdır. İbrahim Zeynalovun böyük əmək sərf edərək bitir-

diyi iri həcmli 665 səhifəlik “Azərbaycan Milli dövlətçilik tarixində Heydər Əliyev Zirvəsi: Dahi 

şəxsiyyətin ömür yolu” kitabı isə çap mərhələsindədir. Təkcə 1993-2018-ci illər arasında 25-dən çox 

beynəlxalq və respublika elmi konfranslarında maraqlı və dərin məzmunlu elmi məruzələrlə çıxış 

etmiş və sanballı məqalələr dərc etdirmişdir. 

İbrahim Zeynalov Yeni Azərbaycan Partiyasının fəal üzvlərindən biri kimi ölkənin ictimai-

siyasi həyatında fəal iştirak edir, müasir gəncliyin vətənə, dövlətçiliyə, milli dəyərlərə sədaqət ruhun-

da tərbiyəsi işində yorulmadan çalışır. 

Bu görkəmli alim Azərbaycan tarixinin müasir dövrü üzrə elmi məktəb yaratmışdır. Professor 

İbrahim Zeynalovun rəhbərliyi altında 12 nəfər tarix üzrə fəlsəfə doktoru, 1 nəfər tarix elmləri dokto-

ru dissertasiya işini müdafiə etmişdir. Hazırda onun rəhbərliyi altında 5 nəfər tarix üzrə fəlsəfə dok-

toru və 4 nəfər elmlər doktoru proqramı üzrə elmi tədqiqat üzərində çalışır. 

Professor İbrahim Zeynalovun elmi-pedaqoji və ictimai-siyasi sahədə fəaliyyəti dövlətimiz tə-

rəfindən yüksək qiymətləndirilmişdir. Azərbaycan Respublikasının Prezidenti İlham Əliyevin Sərən-

camı ilə İbrahim Zeynalov ölkənin ali mükafatlarından olan 3-cü dərəcəli “Əmək” ordeni ilə təltif 

olunmuşdur. O eyni zamanda “Bakı Dövlət Universitetinin 100 illiyi” yubiley medalına layiq görül-

müşdür. 

 

“Tarix və onun problemləri” jurnalının Redaksiya heyəti adından Bakı Dövlət Universiteti 

Tarix fakültəsinin dekanı, Azərbaycan tarixi (humanitar fakültələr üzrə) kafedrasının professoru 

İbrahim Zeynalovu 70 illik yubileyi münasibətilə təbrik edir, ona fakültəmiz, universitetimiz və 

dövlətimiz naminə sonrakı fəaliyyətində uğurlar arzulayırıq! 

